
Хөрмәтле Марат Азатович! Камил Әсгатович!
Хөрмәтле депутатлар, район Советы утырышында катнашучылар(
Гадәттәгечә, без бүген 2023 ел нәтиҗәләре буенча уртак фикер алышу, эшебезгә бәя бирү һәм яңа хезмәт елына  бурычларны билгеләү өчен җыелдык. 
Узып киткән елда да район житәкчелегенең эшчәнлеге барлык тармакларның тотрыклы эшләвен тәэмин итүгә, булган матди, техник, финанс мөмкинлекләрне, хезмәт ресурсларын нәтиҗәле файдалануга, район халкының тормыш-көнкүреш  дәрәҗәсен  күтәрүгә юнәлтелде. 

Балтач район Советының 9 утырышында 67 мәсьәлә каралып, тиешле карарлар кабул ителде. Сораулар район Советы президиумы һәм даими комиссияләрдә алдан тикшерелеп, төзәтмәләр һәм өстәмәләр  белән  кертелде.

Районыбыз җирлегендә 33 меңгә якын халык, 10-нан күбрәк милләт вәкиле яши һәм нәтиҗәле хезмәт куя. 

Хисап елында уңай демографик халәт күзәтелде. Ел дәвамында барлыгы 348 бала дөньяга килде, 343 кешенең үлеме теркәлде. 142 пар гаилә корды, 64 пар аерылышты.

Тулаем территориаль продукт күләме 14,2 миллиард сум тәшкил итте. 
Барлыгы 3 миллиард сумнан артык инвестицияләр кертелде. 
Урта һәм эре предприятияләрдә 11 айга айлык хезмәт хакы 117%ка үсеп, ​​​41 мең 941 сумга җитте, ләкин әлеге күрсәткеч республика күләмендә түбән булып кала.

Структурадан күренгǝнчǝ, җитештерелгән продуктның саллы өлеше, район икътисадының төп тармагы булган авыл хуҗалыгы өлкәсенә туры килә.  Бүгенге көндә 20 авыл хуҗалыгы предприятиясе һәм 42 фермер хуҗалыгында 2010 кеше эш белән тәэмин ителгән. 
Узган елгы корылык шартларында 104 мең тоннага якын икмәк, 3 мең 300 тонна бәрәңге җитештерә алдык. Уртача уңыш   бѳртеклеләрдән 34,4 цн, бәрәңгедән 323 цн. тәшкил итте. 
2023 ел уңышы астына 1 гектар чәчүлек җиренә тәэсир итү көчендә 81 кг  ашлама кулланылды. 
Бөртекле культуралар майданнарына кондицияле, югары сыйфатлы орлык чәчелде, шуның 63 проценты оригиналь һәм элита репродукцияле. Киләчәктә дә  перспектив яңа сортлар белән эшләүне тиешле дәрәҗәдә дәвам итү игенчелектә иң  мѳһим бурыч булып кала.

Авыл хуҗалыгы оешмаларында 547,5 млн. сумлык югары егәрлекле яңа техника һәм агрегатлар сатып алынды, 100 гектар сѳрүлек җирләренә энергия белән тәэмин ителеш 221 ат кѳченә җитте (РТ - 180 ат кѳче).
Игенчелектә мул уңышка ирешкәндә генә авыл хуҗалыгының башка тармакларын үстерергә мөмкинлек тудырыла. Бу тармакта хуҗалыкларның еллык хезмәт күрсәткечләрен экраннарда күрә аласыз.  

Игенчелектә хуҗалыклар алдында торган тѳп бурычлар:
- язгы кыр эшләрен тиешле срокларга сыйфатлы итеп башкарып чыгу;
- чәчүлек жиренә тәэсир итү көчендә 85 килограмнан ким булмаган  күләмдә минераль ашлама  кертү;

·  бɵртекле культура һǝм кукуруз чǝчүлеклǝрен 2-3 тапкыр яфрактан тукландыруны оештыру;
· сыек ашламаларны киңрәк куллану;
- югары рентабелле культуралар, күпъеллык үлән орлыгы җитештерүне арттыру.
Балтач районы - бүгенге көндә республикада иң интенсив терлекчелек районнарының берсе, һǝр 100 гектар авыл хуҗалыгы җирлǝренǝ 58 баш мѳгезле эре терлек туры килǝ. 

Узган ел, шǝхси хуҗалыклардан тыш,   125 мең 197 тонна сөт җитештерелде (10354 тоннага күбрәк). 
Ит җитештерү алдагы ел белән чагыштырганда 212 тоннага күбрәк булды (7532 тн-102,8%).

 Яңа, заман талǝплǝренǝ туры килерлек терлекчелек комплекслары торгызу юнǝлешендǝ дә эш дǝвам итте. Борбаш, Кама, Активист хужалыкларында яңа комплекслар файдалануга тапшырылды. Арбор, Сосна хуҗалыкларында реконструкция эшләре башкарылды.
Терлекчелек тармагының даими үсешен тәэмин итүдә әһәмиятле мәсьәләләрнең берсе – ныклы азык базасы.

Елдагыча хуҗалыклар азык культуралары үстереп, җыйнап алуга зур әһәмият бирәләр. Хисап елында һәр шартлы терлеккә 32,1 центнер азык берәмлеге тупланды, алдыбызга куйган бурыч үтәлде.
Шул ук вакытта терлек азыгы хǝзерлǝүдǝ сыйфатка игътибар җитеп бетми, еш кына азык культураларын жыйнап алганда оптималь сроклар үтәлми, нәтиҗәдә культураларның файдалы матдәләре югала. 
Районда 5 терлек азыгы хәзерләү үзәге уңышлы эшләп килә. Үзәкләрдә хәзерләнгән тулы балансланган азык куллану -  сѳт һәм ит җитештерү күләмен 15-20%ка арттырырга мѳмкинлек бирде. Бурыч - мондый үзǝклǝрне барлык хуҗалыкларда да булдыру.   
Терлеклǝрне ашату рационнарын югары энергияле фураж белǝн баланслау максатыннан, һәр хужалыкка кукуруз культурасын орлыкка игү мәйданнарын арттыру бурычы куелган иде. Ләкин кукуруз бөртеккә, нибары 951 гектар майданда гына игелеп, 6 мең 125 тонна уңыш җыеп алынды. Быел һәр хуҗалыкта кукурузны бѳртеккә игүне бурыч итеп куям.  
Сату бәяләре белән исәпләгәндә, тулаем  6 млрд. 322 млн. сумлык авыл хуҗалыгы продукциясе җитештерелде, хуҗалык кассаларына 4 млрд. 722 млн. сум акча кереме тәэмин ителде. 
Агымдагы елда сѳтне 10%ка (137700тн), итне 5%ка (7900 тн) күбрәк  җитештерү  бурычы куела. Алдынгы хуҗалыклар үрнәгендә калганнар  да булган мѳмкинлекләрне ѳстенлекле файдаланганда,  уңышка ирешербез дип ышанам.
Бу өлкәдә  уртача айлык хезмәт хакы 42 мең 200  сум тәшкил итеп, хезмәткә түләүне 117% ка үстерә алдык. Республикада 24нче урында гына. Бурыч -  50 мең сумга җиткерү.

Хуҗалыкларның еллык эшчәнлекләре юнәлешендә  гомуми нәтиҗә начар түгел, ләкин икътисад буенча чыгарылган рейтингка күз салсак, уйланырга урын бар. Бер үк шартларда  эшләсәләр дә, нәтиҗәләр бик чуар. Һәр хуҗалыкның максаты - финанс-икътисади хәлне  ныгытуга юнәлдерелгән булырга тиеш, ә бу перспективаны күреп эшләүне таләп итә.

Район халкының 75 проценты авылда яши һәм нигездә терлекчелек белән шѳгыльләнә. 10 меңгә якын  шәхси ярдǝмчел хуҗалыкларның яшәеше район тормышында үтә дә зур роль уйный. 

Алар тарафыннан 33 мең 930 тонна сөт җитештерелде. Сөтнең уртача сатып алу бәясе 24 сум 99 тиен тәшкил итте, 2022 елгыдан - 5 сум 67 тиенгә очсызрак. 

4 мең 255 тонна ит җитештерелде. Авыл хуҗалыгы продукциясенең 21%-ты - шәхси ярдәмчел хуҗалыклар ѳлешенә туры килә. Сɵт һǝм ит сатудан гына да шǝхси хуҗалыкларга якынча миллиард ярым сум акча керде.  

“Авылда хуҗалык итүнең кече формаларын үстерү” программасы нигезендǝ актив рәвештә мини фермалар төзелә. Программа эшли башлаганнан бирле 159 ферма файдалануга тапшырылды. Узган ел  гына 13 мини-ферма сафка басты.
Республикада “Атчылыкны һәм ат спортын үстерү“ дәүләт программасы эшләнелә. Хѳрмәтле  Марат Азатович! Программа кысаларында атлар асрау буенча нәселле  хуҗалыклар булмаган оешмаларның да токымлы атларны асрау чыгымнары   республика тарафыннан күпмедер финансланса - атчылыкны үстерүгә тагын бер этәргеч булыр иде. Мәсәлән, Сосна хужалыгында 27 баш токымлы ат асрала, бер баш атны тоту чыгымнары елына 370 мең сум, барлыгы 10 миллионга якын. Ә әлеге чыгымнар хуҗалыкның җитештерү эшчәнлеге белән бәйле түгел. 
Бүгенге кѳндә районда 1569 пайчыны берләштергән 8 авыл хуҗалыгы җитештерү һәм эшкәртү  кооперативлары эшләп килǝлǝр. Әмма,  кооперативларда җитештерелгǝн продукцияне, бигрǝк тǝ ит ризыкларын сату буенча эшчәнлек җитǝрлек түгел. Терлек тере килеш районнан читкә сатыла. Кооператив җитәкчеләре белән авыл хужалыгы оешмасы арасындагы хезмәттәшлек мѳнәсәбәтләрен җайга саласы бар. 
Район җирлегендә терлекләрнең аеруча куркыныч авыруларын булдырмау өчен  ветеринар-санитария таләпләрен үтәүне көчәйтергә кирәк. Бу ѳлкәдә нәтиҗә ясап, авыл хужалыгы һәм азык-тѳлек  идарәсе, ветеринария  берләшмәсенә саклану чаралары үтәлешен тәэмин итү йѳкләнә. 
Елның-елында терлек азыгы шәхси хуҗалыкларга авыл хуҗалыгы оешмалары ташламалы бәядән бирелә һәм даими рәвештә оештырылган ярминкәләрдǝ дǝ сатыла. 
Шәхси хужалыкларга хɵкүмǝтебез тарафыннан да  шактый ярдәм күрсәтелә. 

Авылларда яшьләрне җәлеп итә алырлык хезмәт урыннары булдыру һәм аларга уңайлы яшәү шартлары тудыру максатыннан  “Авыл территорияләрен комплекслы үстерү” дәүләт программасы кысаларында, авыл хуҗалыгы оешмаларының булышлыгы белән 6 гаиләгә йортлар төзелде. Яшьләрне үз җирлекләренә тарту максатыннан  торак тѳзелешенә калган хуҗалыкларның да кушылуын сорар идем. 
Җирле сәнәгатькә килгәндә, биредә 576 кеше эш белән тәэмин ителгән. Барлыгы  сатып алу бәяләрендә 6 млрд. 67 млн. сумлык продукция җитештерелде. Сәнәгать продукциянең төп өлешен җитештерүче сөт-май комбинаты үз күрсәткечен 3%ка  киметте. Сәбәбе - сөт һәм сөттән ясалган продукция бәяләренең кимүе (22 ел белән чагыштырганда сыр  123 тнга кимрәк, май 451 тн, сыворотка 155 тн, эремчек 1 тн, сѳт кабул итү 2256 тоннага күбрәк).
“Агрохимсервис” җәмгыяте авыл хуҗалыгы оешмаларына 428 миллион сумлык хезмәт күрсәтте һәм продукция җитештерде, алдагы ел белән чагыштырганда 106% үсеш тәэмин итә алды. 

Шулай ук Җәмәгать туклану берләшмәсе, ФарМат, Профмеходежда җәмгыятләре,  Закиров  фермер хужалыгы,  шәхси эшмәкәрләр   Гарипова, Ситдиков  узган елгы эшчәнлекләрен үсеш белән төгәлли алдылар.

Сәнәгать тармагына караган предприятиялǝрдǝ хезмәт хакы  уртача 38 мең 244 сум тәшкил итеп, 120% ка үсеш тәэмин ителде.
Сәнәгать өлкәсендә сыйфаты  белән  конкурентлаша алырлык продукция җитештерү, хезмәт хакын арттыру бурычы кала. 

Елдан-ел товар җитештерүчеләребез электрон биржа мәйданчыгын актив кулланалар. Хисап елында әлеге майданчыкта 18 млн. сумга 621  контракт тѳзелде. Киләчәктә электрон мѳмкинлекләрдән киңрәк файдалану зарур. Район башкарма комитетыннан, республиканың инвестицион үсеш агентлыгы белән берлектә инвестицияләр җәлеп итү буенча да эшне активлаштыруны сорар идем. 

Кече бизнес район икътисадының  әһәмиятле, шактый йогынтылы тармагы.Тулаем төбәк продукты күләмендә кече һәм урта эшмәкәрлекнең өлеше 44,5 % тәшкил итте.

Барлыгы 904 кече һәм урта эшмәкәрлек субъекты эшчәнлек алып бара (ООО-253, ИП-651). Аларда 3 меңнән артык кеше эшли, экономик актив халыкның 19 %ы. Тармак районның хезмәт базарын көйләүдә мөһим урын алып тора. 
2023 елда «Балтач» агропаркы  Икътисад министрлыгы аша аккредитация үтеп, рәсмиләштерелде. 65 гектар мәйданда 40 баш сыерга исәпләнгән сөт комплексы, сарык фермасы, сөт кабул итү һәм май җитештерү белән шөгыльләнүче «Ак алтын» авыл хуҗалыгы эшкәртү кооперативы урнашкан. Шулай ук биредә яңа технология буенча җиләк үстерелә. 
Агымдагы елда район башкарма комитетына “Норма” сәнәгать мәйданчыгын рәсмиләштерү бурычы куела. 
       Республикада пилот районы буларак «Авыл яши – Деревня живет» проекты кысаларында барлык китапханәләрдә мәгълүмәти почмаклар булдырылды, авылларда очрашулар уза. Китапханәләргә республикадан махсус китаплар һәм гәҗит-журналлар бирелде. Проект социаль челтәрләрдә даими рәвештә яктыртыла.  Авыл җирлеге башлыкларына, район башкарма комитетына, авыл хуҗалыгы һәм азык-тѳлек идарәсенә бу юнәлештәге эшне дәвам итәргә зарур.
 Районда 2185 кеше (+462)  үзмәшгуль булып  теркәлеп, кондитер ризыклар, ит ярымфабрикатлары, тимердǝн тɵрле эшләнмәләр җитештерү,  яшелчә үстереп сату белән шөгыльләнәләр, транспорт, чәчтараш хезмәте күрсәтәләр. 

Район җитәкчелеге тарафыннан кече бизнесны үстерүгә юнәлдерелгән проектлар тәкьдим ителǝ, грантлар алу мөмкинлекләре күрсәтелǝ. Халыкны эш белән тәэмин итү юлының берсе – җитештерүдә яңа юнәлешләр булдырып эшмәкәрлекне тагын да киңрәк җәелдерү. 

2023 нче   елда     ваклап   сату   өлкәсендә   сәүдә  әйләнеше 3 млрд. 612 млн. сум тәшкил итте. Бу өлкәдә 900 гә якын  кеше эш белән тәэмин ителгән, кызганыч район буенча биредǝ иң түбән хезмәт хакы (19646 сум). Район башкарма комитетына керемнәрне легальләштерү комиссиясе эшчәнлеген активлаштырырга һәм  хезмәт хакын арттыру юнәлешендә ныклы эш оештыруны сорыйм.

Районның җитештерү потенциалын арттыруда, социаль йѳзен үзгǝртүдǝ  төзелеш комплексы хәлиткеч роль уйный. Елдагыча тɵзеклǝндерү, төзелеш эшләренең зур өлеше республика һǝм федераль программалар аша гамǝлгǝ ашырыла. 

Ел дәвамында  тѳзелеш оешмалары тарафыннан 2  миллиард 279 миллион сумлык төзелеш һәм ремонт эшләре башкарылды, шуның  1 млрд. 844 млн. сумы район жирлегендә.  Биредә 300 дǝн артык кеше эш белән тәэмин ителгән.  Уртача айлык хезмәт хакы – 48 мең 100 сум.
Иң күләмлеләре булып Агросәнәгать һөнәри көллиятендә капиталь ремонт һәм реконструкция, Алан авылында күпфункцияле үзәк тѳзү эшлǝре тора.  

“Җәмәгать киңлекләрен үстерү” һәм “Безнең ишегалды” программалары нигезендә шактый эшләр башкарылды, Иске Кѳшкәт авылында фельдшер-акушерлык пункты төзелде, Урта Кѳшкәт авылы мәдәният йорты, район ветеринария берләшмәсе,  Куныр авыл  җирлеге биналары капиталь ремонтланды.
17 мең 92 кв. метр торак файдалануга тапшырылды.
“Газпром” оешмасының газлаштыру программасы нигезендә Иске Кѳшкәт авылында 7 километр газүткәргеч сузылды.  Газлаштырып бетерү (догазификация) федераль программасы нигезендә яңа тѳзелгән 167 йортка газ китерелеп, 142-се ялганды.
 Күлǝмле тɵзелеш эшлǝре белән беррәттән, тармак эшчәнлегендә кимчелекләр дә  юк түгел. Тɵзүчелǝргǝ эшләренең сыйфат ягына игътибар итүлǝрен, объектларда эшлǝрнең гарантия срогы чыкканчы ачыкланган җитешсезлеклǝрне үз вакытында бетерүлǝрен сорар идем. Һәм иң мѳһиме -башкарылган төзелеш эшләре күләменә карап физик затларның керемнәренә салым түләүне тәэмин итәргә кирәк. 
Хөкүмәтебез булышлыгы белән агымдагы елга да планга кергән төзелеш һәм капиталь  ремонт  эшләре байтак. 

Хɵрмǝтле Марат Азатович, бүгенге мөмкинлектән файдаланып, Республикабыз Рәисе Рөстәм Нургалиевичка, Дәүләт Советына, хөкүмәтебезгә, авыл хуҗалыгы министрлыгына район халкы исеменнән олы рәхмәтебезне җиткерәм!
Күргәнегезчә башкарылган эшләр шактый күләмле, ләкин чишелмәгән мәсьәләләр дә  бар. Республика балансында булган, авылларыбыз арасындагы юлларның бер ѳлешенең бүгенге халәте  яхшы түгел. Халык тарафыннан ǝлеге мǝсьǝлǝ авыл җыеннарында, сайлау алды очрашуларында еш күтǝрелǝ. Бүгенге кɵндǝ  Арбор-Шеңшеңәр, Борбаш-Алан,  Таузар – Кенǝбаш, Балтач - Әтнә юлларына ремонт үткǝрү кирәк. Район үзәгендә дә асфальт тузган һәм түшәлмәгән ​​20 километр юллар бар. Кызганычка каршы, бу максатка республика бюджетыннан бүленеп бирелгǝн финанс чыгымнары бик чикле. 

Хɵрмǝтле Марат Азатович, Камиль Әсгатович киләсе елларда   алда әйтелгән юллар, ремонтлау планына кертелсә,  халкыбыз рǝхмǝтле булыр иде. 

Торак-коммуналь хужалыклары тарафыннан район халкына һәм оешмаларга 114,5 млн. сумлык хезмәт күрсәтелде. Тармакта 5 оешмада 130 кеше эшли. Эшчәнлекләре  күпкырлы һǝм турыдан туры халкыбызның яшәеш сыйфаты белән бәйле. 
Бу тармакта актуаль мәсьәләләрнең берсе – концессия килешүләре тѳзеп, су челтәрләрен махсус эксплуатацияләү оешмаларына тапшыру. Әлеге эшне башкарып чыгуга күләмле финанс чыгымнары кирәк булса да, бу юнәлештә безгә эшне дәвам итәргә кирәк.  Мәсьәләне район башкарма комитетына даими контрольда тотуны сорар идем.

Авылларыбыздагы суүткәргеч челтәрләренең нык тузган булуыда безне бик борчый. Алдагы елларда республикабыз ярдәме белән шактый күләмдә эш башкарылса да, бу мәсьәлә Балтачта, Сосна, Пүскән, Борнак, Норма, Яңгул  авылларында һаман да  кискен булып кала. 
Балтач газы, электр челтәре һәм элемтәсе, почта оешмалары тарафыннан башкарган эшләр дә күләмле һәм нәтиҗәле. Табигый газ һәм электр энергиясе белән тәэмин итүдә өзеклекләр булмады, инженер коммуникацияләр тиешле югарылыкта эшләде. Халыкка төрле формаларда  632 млн. сумлык хезмәт күрсәтелде.
Хисап елында районның берләштергән бюджеты 1 млрд. 507 млн.  сум тәшкил итте. Үзебездә җыйналырга тиешле салымнар һәм керемнәр күләме ​​488 млн. 638 мең сум  (үзара салым белән 502 млн.сум) тупланып, 114 % үтәлеш тǝэмин ителде. Җир һәм милекне файдаланудан, сатудан 21 млн.сум акча керде. 

Агымдагы елда да район башкарма комитетына, Финанс-бюджет, мөлкәт һәм җир мөнәсәбәтләре палаталарына, җирлек башлыкларына бюджет үтәлешен, салымнар һәм җыемнарның вакытында, тулы күләмдә  керүләрен тәэмин итү, тѳрле бюджетларга булган бурычларны киметү буенча эзлекле эш оештыру сорала.
Киләчәктә  җәмгыятьнең кайсы юнәлештә үсүе - укыту һәм тәрбиянең нәтиҗәлелегенǝ, мәгариф оешмаларының  эшчәнлегенǝ нык бǝйле.

2023 ел илебездә “Укытучылар һәм остазлар” елы булды. Елны районкүләм тантаналы чара белән башлап җибәрдек. «Халыкара гаилә көне» уңаеннан узган “Гаилә гажәеп галәм” чарасында мәгариф үсешенә саллы өлеш керткән 42  пар укытучы гаиләләре тәбрикләнде. Район Сабантуенда мәктәптә һәм балалар бакчаларында хезмәт куйган 27 мөгаллимнәр династияләре хѳрмәтләнде. Тәрбияче, Укытучы кѳннәре уңаеннан район мәдәният үзәгендә тантаналы чаралар узды.  Укытучыларның абруен күтәрү максатыннан ел саен мәгариф оешмалары һәм сыйныф җитәкчеләре  арасында  бәйгеләр уза,  район башлыгы гранты тапшырыла.
Узган уку елында 11нче сыйныфны тәмамлаган 146 укучының 26-сы кызыл аттестат һәм алтын медальгә лаек булды. Бердәм дәүләт имтиханнары нәтиҗәләре барлык фәннәр буенча да республика күрсǝткечлǝреннǝн югары.  80 һәм аннан да югарырак балл җыючы укучыларыбыз саны да елдан-ел арта бара (42,5%). Рус теленнән бер укучыбыз 100 балл туплады.
Районыбызныӊ сәләтле укучылары олимпиада, бәйгеләрдә актив катнашып  уӊышлы чыгыш ясыйлар. Әмма кызганычка каршы, соңгы елларда районыбыздан Бөтенрәсәй олимпиадаларының йомгаклау этабында җиңүчеләр һәм призерлар юк.  Мәгариф идарәсе һәм мәгариф оешмаларына укучыларны олимпиадаларга әзерләүдә эшчәнлекне яхшыртырга кирәк.  

Балаларга төрле юнәлештә үсү өчен мɵмкинлекләр булдырыла. “Мәгариф” милли проекты нигезендә Смәел, Бөрбаш һәм Урта Көшкәт урта мәктәпләрендә “Үсеш ноктасы”- табигый-фәнни һәм технологик юнәлеш буенча белем бирү үзәге ачылды. Казан аграр университеты белән хезмәттәшлек актив дәвам итә. 10 мәктәптә 255 укучы авыл хужалыгы буенча төрле һөнәр нигезләренә төшенә. Казан дәүләт ветеринария медицинасы академиясе белән берлектә 3 мәктәп базасында “Агробизнеска кереш” (Введение в агробизнес) курслары укытыла.
       Районда 2018-2019нчы уку елыннан «Инженерлы республика» проекты эшли.   Әлеге проект төп уку программасыннан тыш, өстәмә белем юнәлешләрен үзләштерүне үз эченә ала. Балтач гимназиясендә 80 укучыны «Робототехника», «Информацион технологияләр нигезе», “Электроника нигезе” фән Казан югары уку йортларыннан кайтып укыталар.   

Елның-елында мǝгариф оешмалары, хезмǝт коллективлары, укытучыларыбыз һǝм тǝрбиячелǝребез республика бәйгеләрендә һǝм грант конкурсларында актив катнашып югары нǝтиҗǝлǝргǝ ирешеп килǝлǝр.

Мǝгариф оешмалары үзләренең эшчәнлегендә укытуның эчтәлегенә, патриотик тәрбиягә, һөнәри юнәлеш бирүгә ѳстенлек бирергә тиеш.  
Районда медицина хезмәте күрсәтү өчен дә зур мөмкинлекләр булдырылган, Рәсәй һәм Республикабыз җитәкчелеге ярдәме белән алар елдан – ел арта, киңәя.
Сәламәтлек  саклау  тармагында барлыгы 422 хезмәткәр эшли. 2023 елда яңа ике табиб  эшли башлады.
“Демография” милли проекты кысаларында үзәк хастахәнәдә  1412 ѳлкән кеше  сәламәтлек буенча тикшеренүләр узды. Халыкка медицина ярдәмен  тагын да якынайту максатыннан республика хастаханәсе  табиблары махсус жиһазланган мобиль поликлиника машинасы белән  авылларда 1118 авыруны кабул итте. 
 “Сәламәтлек саклау” проекты кысаларында медицина учрежденияләренә узган ел 4 млн сумга якын жиһазлар кайтарылды. Шулай ук быел үзәк хастахәнәнең стационар ѳлешендә капиталь ремонт эшләре башланып китте, биредә балалар консультациясе һәм хатын-кызлар бүлеге урнаштыру планлаштырыла. Максатчан проектларда катнашырга мѳмкинлек тудырганнары ѳчен Республикабыз җитәкчелегенә һәм сәламәтлек саклау министрлыгына районыбыз халкы исеменнән олы рәхмәтемне җиткерәм һәм башланган эш дәвамлы булыр дип ѳметләнеп калабыз.
Йөкле хатыннар арасында абортларны киметү мәсьәләсендә максатчан эш оештырылды. Табиб һәм психолог белән эшләү нәтиҗәсендә  мѳрәҗәгать иткән хатын-кызларның 37%-ы фикерләрен уңай якка үзгәртте.

2023 елда фельдшер-акушер пунктларында  фельдшер ярдәмчесе вазифасы булдырылды. 40 фельдшер ярдәмчеләре  укып, эшли  башлады. Шулай ук методик һәм практик ярдәм  алу максатыннан районыбыз  Тѳбәк-ара клиник медицина үзәгенә беркетелде, үзәк белән тыгыз элемтәдә эшлибез. 
Сәламәтлек саклау учреждениеләре алдында торган төп бурычлар – тирәнтен диспансеризация уздыру һәм халыкны сыйфатлы медицина хезмәте белән тәэмин итү. Эшчәнлек -  авыруны кисәтү һәм профилактика чараларына юнәлдерелгән булырга тиеш. 
      Халык сәламәтлеген саклауда республикада гамәлгә ашырылучы  физкультура һәм спортны үстерү сәясәте зур этәргеч бирә. 

Районда 146  спорт залы һәм мәйданчыгы исәпләнә. Федераль һәм республика  программалары нигезендǝ, ел саен, берничǝ яңа спорт корылмасы сафка бастырыла, булганнарына капиталь ремонт үткǝрелǝ. 
18 меңгә якын кеше спорт белән даими шөгыльләнә (65%). Район спортчылары һәм җыелма командалары Республика, Рәсәй, дөньякүләм спорт ярышларында катнашып, уңышларга ирешеп киләләр. Анталия шәһәрендә узган Халыкара шашка ярышларында Чулпан Габделганиева беренче урын, татарча көрәш буенча дөнья Чемпионатында Илгизәр Галимуллин 3 урын яулады. Каратэ буенча Бөтенрәсәй чемпионатында Вәсилә Газизова, шахмат, мини - футбол  буенча Татарстан республикасы чемпионатларында район җыелма командалары беренче урында. Калган спорт юнәлешләрендә дә уңышларыбыз саллы.

 Узган ел “Хыял”  яшьләр үзәге, “Факел” яшьүсмерләр клубы, “Форпост” үзәге  төрле югарылыктагы конкурсларда актив катнашып 4 грант оттылар. “Гаилә – гаҗәеп галәм”, “Җитезләр һәм өлгерләр”,  “Яшьләр ѳчен PRO” проектларын уңышлы тормышка ашырдылар. 

Киләчәктә безнең бурыч – район халкы арасында физкультура һәм спорт белән шөгыльләнүне көндәлек ихтыяҗ дәрәҗәсенә күтәрү. 

Туган ягыбызның рухи нигезе - мәдәният үсешенә нык бәйле. Район җирлегендә 86 мәдәният оешмасы эшләп килә. 

2023 ел республикада Милли мәдәниятләр һәм гореф-гадәтләр елы булды. Барлык милләтләрнең мәнфәгатьләрен тигез кайгыртып, динен, мәдәниятен үстерү, гореф-гадәтләрен саклауда эзлекле эш алып барабыз, милли бәйрәмнәр күтәренке рухта үтә. 
     Балтач районы һәм Киров өлкәсенең  Малмыж районы белән берлектә уздырылучы  татар халкының милли бәйрәме узган ел ѳлкә Сабантуе буларак узды. Республикабыз Рәисе һәм Киров өлкәсе губернаторы бәйрәмнең олы кунаклары булдылар.      Бәйрәмгә килүчеләр районыбыз оештырган татар утарында милли гореф-гадәтләр үрнәгендә халкыбызның элеккеге һәм бүгенге тормыш-яшәеше белән танышты. 
 Узган иҗат сезонында районыбызның мәдәният учаклары  тɵрле югарылыктагы бәйгеләрдә катнашып, призлы урыннар яуладылар. Авыл клублары челтәре, балалар сәнгать мәктәбе, "Халыклар дуслыгы" музее грантлар алуга ирештеләр. Субаш мәдәният йортының "Туганай" фольклор коллективы Санкт-Петербург шәһәрендә "Аулак өй - көрәш" бөтенрәсәй бәйгесендә җиңүче булып танылды. Смәел китапханәсе Татарстан республикасы яшүсмерләр китапханәсе уздырган "Успех" бәйгесе җиңүчесе. Укучы балаларыбыз “Созвездие-Йолдызлык” фестивале кысаларында уңышлы чыгыш ясыйлар.

2023 елның тагын бер күренекле вакыйгасы - районыбызның яшь пары Сөмбел Ибраһимова һәм Самат Зыятдиновка  никахларын тантаналы шартларда Мәскәүдә, Татарстан көне кысаларында, “Россия” Халыкара күргәзмә форумында теркәү бәхете елмайды. Тантана барышында татар халкының традицион туй йоласы элементлары илкүләм дәрәҗәдә тәкьдим ителде. Быел исә әлеге пар илебезнең башкаласында кабызылган гаилә учагы ялкынын республикабызга алып кайтты.
Рәсәй Президенты Владимир Путин Указы нигезендә гаилә институтын ныгытуда һәм балаларны тәрбияләүдә зур хезмәтләре өчен Кариле авылында гомер кичерүче райондашыбыз, 10 балага гомер биргән Наилә Әбүбәкер кызы Галиевага республикада беренче булып «Герой-ана» исеме бирелде. Мондый әниләребез белән без горурланабыз!
  Күмәк тырышлыгыбыз белән районыбыз тагын бер җиңүгә иреште. Яңа елга әзерлек максатыннан оештырылган конкурсның “Муниципаль районнарда яңа ел алды чараларын уздыру һәм үзәк чыршыны бизәү” номинациясендә тѳньяк зонасы буенча беренче урынга лаек булды һәм 1 миллионлык сертификат белән бүләкләнде.
Бүгенге кѳндә районда  9971 пенсионер исәпләнә. Хисап елында  2 млрд. 343 млн. сумнан артык пенсия һәм пособияләр түләнелде. Картлык буенча пенсиянең уртача күләме 19 мең 55 сум тәшкил итә.
Социаль-икътисадый сәясәтнең иң мөһим өлеше буларак халыкны адреслы социаль яклау хезмәте актив төстә гамәлгә ашырыла, социаль әһәмияткә ия булган  чаралар үткәрелә. 
Узган ел социаль яклау бүлеге аша 20581 кешегә тѳрле формада 142 млн. сумнан артыграк дәүләт ярдәмнәре күрсәтелде. Социаль түләүләр сорап кергән мѳрәҗәгатьләрнең 80%ы  электрон рәвештә юлланган.  

Әлеге өлкәдә билгеләнгән социаль гарантияләрне тормышка ашыруны контрольдә тоту, халыкка социаль ярдәм күрсәтү мәсьәләләрен комплекслы хәл итү юнәлешендә мөмкин булган барлык чаралар күрелергә тиеш. 
Хисап елы дәвамында районда 212 җинаять теркәлгән, алдагы  ел белән чагыштырганда 73 җинаятькә күбрәк. Җинаятьчелекнең ачылышы 65%. 
18 юл транспорт һаләкәте теркәлгән һәм аларда 25 кеше төрле тән җәрәхәтләре, имгәнүләр алган, кызганычка каршы 2 кеше вафат булган (2022 елда 5 кеше). 
Җәмәгать тәртибен саклау, юлларда транспорт дисциплинасын булдыру,  күзәтчелек чараларын көчәйтү, җинаятьчелеккә каршы көрәш, кылынган җинаятьләрне вакытында ачу –  тѳп бурыч булып кала.
Ил сәясәтенең аерым бер юнәлеше - коррупциягә каршы көрәш. 

2023 елда район  комиссиясенең 9 утырышы һәм киңәшмәсе узды. Җитди мәсьәләләр каралып тиешле карарлар кабул ителде.   
Аерым бер бурыч булып мәнфәгатьләр каршылыгын җайга салу яки булдырмау буенча чаралар күрү тора. 

Хисап елында 352 хокукый акт проектларына коррупцион факторларны булдырмау ягыннан экспертиза үткәрелде.
Укучы балаларыбыз да коррупциягә каршы  кѳрәштә актив. 
Әлеге сәясәтне  алдагы елда да дәвам итү зарур.

Җирле үзидарә органнары эшчәнлегендә халык белән эшләү  өстенлекле булып кала. Даими үткәрелеп килә торган халык җыеннары һәм хезмәт урынындагы җыелышлар халыкның ихтыяҗларын ачыкларга мөмкинлек бирә.

Ел дәвамында район җитәкчелеге исеменә халыктан барлыгы 644 мөрәҗәгать керде. Мѳрәҗәгатьләрнең шактый  өлешен торак (14%), социаль характердагы мәсьәләләр алып торса да (13%),  күпчелеге уңай чишелеш тапты (68%). 
“Халык контроле” системасы аша  юлларны ремонтлау һәм карап тору, территорияләрне тѳзекләндерү турындагы мөрәҗәгатьләр теркǝлде. 
Җирле үзидарә органнарының җәмгыять тормышында роле бик зур. Авыл җирлекләрендә ел саен төрле эшләр башкарылуга да карамастан, халыкның яшәү шартларын яхшырту өчен урыннарда хәл итәргә кирәк булган мәсьәләләр әлегә күп. Аларны чишу өчен, әлбәттә, матди нигез, ресурслар мәсъәләсен җайлау кирәк. Монда җирле үзидарә органнарының  салымнар һәм табыш базаларын арттыру буенча хезмәтне активлаштырулары сорала.
Җир кишәрлекләре һәм биналар буенча инвентаризация эшләрен вакытында төгәлләү, җирлекләрдә бушап калган социаль, мәдәни объектларга инвесторлар җәлеп итеп эш урыннары булдыру зарур.  Әлеге юнәлештә район башкарма комитетыннан җирлек башлыклары белән берлектә эзлекле эш алып баруларын сорар идем. Бу үз чиратында турыдан туры җирлек бюджетларына ѳстәмә керем.
Соңгы елларда авылдагы проблемаларны хәл итүдә иң зур ярдәм  - үзара салым  кертү булды. Нәтиҗә буларак юллар, күперләр ремонтланды, чишмәләр, зиратлар төзекләндерелде, тротуарлар эшләнелде, урам яктырткычлары алыштырылды һәм башка җирле әһәмияттәге мѳһим мәсьәләләр хәл ителде.
Хөрмәтле җирлек башлыклары, агымдагы елда да, тиешле суммаларны 1нче квартал тәмамланганчы туплап,  планлаштырылган эшләрне билгеләнгән вакытта башкару кирәк.

Хәрби операциядә катнашучы егетләребезгә һәм аларның гаиләләренә ярдәм күрсәтү  буенча  районда эзлекле эш оештырылган. Волонтерлар ярдәме белән 51 миллион сумлык,  182 тонна   гуманитар ярдәм илтеп тапшырылды. Декабрь башында Камиль Әсгатович белән махсус хәрби операция зонасында булдык, егетләр белән очраштык, чираттагы гуманитар йѳкне тапшырдык. Гаиләләрдән кергән мѳрәҗәгатьләр оператив рәвештә карала.  Бүгенге кѳнгә 317 гариза каралып район бюджеты, оешма, предприятиеләр һәм халкыбыз кѳче белән 8 млн. сумнан артык ярдәм күрсәтелде.   
Гуманитар ярдәм җыюда, гаиләләргә булышуда   катнашучы райондашларга чиксез рǝхмǝтемне җиткерәм! Хәрби операциядә катнашучы егетләребезгә исән-имин туган якларыбызга, якыннары янына әйләнеп кайтырга язсын.
2024 нче ел - Рәсәйдә  Гаилә, республикабызда Фәнни-технологик үсеш елы дип игълан ителде. 27 январь  көнне район мәдәният үзәгендә  елны тантаналы төстә ачып җибәрдек. Ел дәвамында әлеге юнәлешләрдә тиешле эш оештырырбыз дип ышанам. 
Март аенда безнең алда зур сәяси вакыйга -  Рәсәй Федерациясе Президентын сайлау бурычы тора. Шулай ук сентябрь аенда республикабызның Дәүләт Советы депутатлары сайлаулары кѳтелә. Алдагы еллардагы кебек, сезнең ярдәм белән, районыбызда бу мөһим сәяси чаралар  нәтиҗәле, оешкан тѳстә  узар дип ышанып калам һәм барыгызны да актив катнашырга чакырам!
      Хөрмәтле депутатлар, район Советы утырышында катнашучылар(
Хисап елында район халкы өчен мөһим булган барлык мәсьәләләр буенча да  бер-беребезне аңлап эшләдек. Ирешкән уңышлар - хезмәтебезнең уртак нәтиҗәсе. Район үсеше хакына куйган тырышлыгыгыз, кылган игелекле гамәлләрегез өчен һәрберегезгә олы рәхмәтемне җиткерәм.  Агымдагы елда да  зур уңышларга ирешеп, бәрәкәтле хезмәт куярга язсын.
Тәкъдим-фикерләрегез белән чыгышымны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. Һәркемгә саулык-сәламәтлек телим, тыныч күк йөзе астында  бердәмлектә исән-имин яшәргә язсын. 
Игътибарыгыз өчен рәхмәт( 
